
STRATEGIK BOSHQARUV HISOBI 
AXBOROT TA’MINOTINING METODOLOGIK 
ASOSLARINI TAKOMILLASHTIRISH
Umidjon Kostayev
Toshkent davlat iqtisodiyot universiteti,
“Moliyaviy hisob va hisobot” kafedrasi
dotsent, iqtisodiyot fanlari doktori

Annotatsiya. Maqolada strategik boshqaruv hisobida ma’lumotlardan samarali foydalanish va ularni 
xo‘jalik yurituvchi subyektlar faoliyatiga oid uzoq muddatli boshqaruv qarorlarini qabul qilish jarayonida qo‘llash 
masalalari batafsil yoritilgan. Shuningdek, maqolada xo‘jalik yurituvchi subyektlar faoliyatini baholash uchun 
strategik salohiyat ko‘rsatkichlari majmuasidan foydalanish yo‘nalishlari belgilab berilgan.

Kalit so‘zlar: ma’lumot, axborot, bilim, strategiya, bilim salohiyati, strategik qaror, ma’lumotlarni yig‘ish, 
qayta ishlash, tahlil va interpretatsiya.

Abstract. The article provides a detailed discussion of the effective use of information in strategic 
management accounting and its application in the process of making long-term managerial decisions related 
to the activities of business entities. The article also identifies the directions for using a set of strategic potential 
indicators to assess the performance and activities of business entities.

Keywords: data, information, knowledge, strategy, knowledge potential, strategic decision, data collection, 
processing, analysis and interpretation.

Аннотация. В статье подробно освещены вопросы эффективного использования информации 
в стратегическом управленческом учёте и её применения в процессе принятия долгосрочных 
управленческих решений, связанных с деятельностью хозяйствующих субъектов. Также в статье 
определены направления использования комплекса показателей стратегического потенциала для 
оценки деятельности хозяйствующих субъектов.

Ключевые слова: данные, информация, знания, стратегия, потенциал знаний, стратегическое 
решение, сбор данных, обработка, анализ и интерпретация.

K I R I S H
Bugungi kunda dunyo hamjamiyatida globallashuv jarayonining jadallashuvi, dunyo mamlakatlari iqtisodiyoti 

rivojlanishining barqaror emasligi hamda xalqaro miqyosdagi xavf-xatarlarning ortib borishi O‘zbekiston 
iqtisodiyotiga ham sezilarli ta’sir ko‘rsatmoqda.

Globallashuv jarayonining aholi bandligini oshirish va turmush darajasini yaxshilash kabi ijobiy jihatlari 
bilan bir qatorda, ayrim murakkab tomonlari ham mavjud. Dunyo hamjamiyatiga integratsiyalashuv ko‘proq 
kuchli iqtisodiyotga ega yirik davlatlar uchun manfaatli bo‘lib, rivojlanayotgan mamlakatlarning o‘rta va kichik 
kompaniyalari transmilliy kompaniyalar bilan raqobatlashishda muayyan qiyinchiliklarga duch kelishi tabiiy. 
Bunday sharoitda har qanday o‘zgarishlarga tezkor moslasha oladigan iqtisodiy siyosat yuritayotgan va uzoq 
muddatli strategik konsepsiyaga ega davlatlar sezilarli natijalarga erishishi mumkin. Uzoq muddatli rivojlanish 
strategiyasi mamlakatni ijtimoiy-iqtisodiy rivojlantirishning muhim omillaridan biri hisoblanadi.

“O‘zbekiston – 2030” strategiyasida 2030-yilga qadar mamlakatimiz iqtisodiyoti hajmini oshirish va 
“daromadi o‘rtachadan yuqori bo‘lgan davlatlar” qatoriga kirish strategik maqsad sifatida belgilangan bo‘lib, 
unga erishish uchun yalpi ichki mahsulot hajmini 240 milliard AQSH dollariga hamda aholi jon boshiga yalpi 
ichki mahsulot hajmini 5,8 ming AQSH dollaridan yuqori darajaga yetkazish choralari belgilangan1.

Aynan strategik maqsadlarni belgilash, ularga erishish bo‘yicha chora-tadbirlarni ishlab chiqish, ularning 
monitoringini olib borish hamda uzoq muddatli strategik rivojlanish yo‘nalishlarini aniqlash strategik boshqaruv 
hisobi doirasida, aniqrog‘i, mazkur hisobning axborot ta’minoti orqali amalga oshiriladi.

1	  Ўзбекистон Республикаси Президентининг 2026 йил 16 февралдаги “Мамлакат тараққиётининг 2030 йилгача мўлжалланган 
устувор йўналишлари доирасида ислоҳотларни изчил давом эттириш ва янги босқичга олиб чиқишнинг қўшимча чора-
тадбирлари тўғрисида”ги ПФ-21-сон Фармони.

Strategik boshqaruv hisobi murakkab, ko‘p qirrali va keng qamrovli jarayon hisoblanadi. Moliyaviy hisobdan 
farqli ravishda, strategik boshqaruv hisobini amalga oshirish bo‘yicha yagona va qat’iy tizim mavjud emas. 
U baholashning keng yo‘nalishlari hamda ko‘rsatkichlar tizimi orqali ifodalanadi. Shuningdek, nafaqat tarixiy 
jarayonlarni, balki joriy, kelgusi va istiqboldagi ko‘rsatkichlarni ham qamrab oladi, ularni prognozlaydi va asosiy 
parametrlarini belgilaydi. Shu bois strategik boshqaruv hisobida turli usullar va uslubiy yondashuvlardan keng 
foydalaniladi.

M A V Z U G A  O I D  A D A B I Y O T L A R  S H A R H I
Strategik boshqaruv hisobining mohiyati va u bajarishi lozim bo‘lgan vazifalar ko‘lamini belgilashda K. 

Drurining ilmiy tadqiqot natijalari alohida ahamiyat kasb etadi. Mazkur sohadagi yetuk g‘arb olimlaridan biri 
bo‘lgan K. Druri strategik boshqaruv hisobini boshqaruv hisobining istiqbolli yo‘nalishi hamda ushbu hisob turini 
kelgusida takomillashtirish vositasi sifatida talqin etadi2.

Shunga o‘xshash ilmiy qarashlarni O.V. Alekseeva, M. Bromvich, J. Innes, O.E. Nikolaeva, S.P. Suvorova, K. 
Uord va boshqa olimlar ham qo‘llab-quvvatlaydilar hamda strategik boshqaruv hisobining mazmun-mohiyatiga 
yaqin yondashuvlarni ilgari suradilar.

Rossiyalik olimlardan I.V. Alekseeva, I.N. Bogataya, V.E. Kerimov, L.O. Ivashinenko va N.I. Ponomareva 
o‘zlarining mazkur yo‘nalishdagi ilmiy tadqiqotlarida “strategik hisob” atamasiga yuqorida qayd etilgan 
olimlarning ilmiy qarashlariga mos ravishda yondashganlar.

O‘zbekistonlik olimlardan A.A. Abdug‘aniyev, N.B. Abdusalamova, A.K. Ibragimov, U.U. Kostaev, A.X. 
Pardaev, S.N. Tashnazarov, B.A. Xasanov va K.B. O‘razovlarning ilmiy ishlarida strategik boshqaruv hisobini 
tashkil etishning nazariy hamda ilmiy-uslubiy jihatlari o‘z aksini topgan.

T A D Q I Q O T  M E T O D O L O G I YA S I
Qo‘yilgan vazifalarni hal etishda kuzatish, ma’lumotlarni to‘plash, taqqoslash, tahlil qilish, nazariy va 

amaliy ma’lumotlarni sintez qilish hamda ilmiy ma’lumotlarni tizimlashtirish usullaridan foydalanildi. Tadqiqotda 
qo‘yilgan vazifalarni hal etishda ilmiy bilishning umumiy va maxsus usullaridan foydalanildi. Xususan, kuzatish, 
ma’lumotlarni to‘plash, guruhlash, taqqoslash, tahlil qilish, nazariy va amaliy ma’lumotlarni sintez qilish hamda 
ilmiy ma’lumotlarni tizimlashtirish usullari qo‘llanildi.

T A H L I L  V A  N A T I J A L A R
Xorijiy va mamlakatimizning ushbu sohadagi iqtisodchi olimlari tadqiqotlariga tayangan holda, xo‘jalik 

yurituvchi subyektlarda reja va tahliliy ko‘rsatkichlar tizimining shakllanish jarayonlari tanqidiy o‘rganib chiqildi. 
O‘rganishlar natijasida strategik tahlil, prognozlashtirish va rejalashtirish, shuningdek, xo‘jalik yurituvchi 
subyektning o‘ziga xos jihatlarini to‘liq aks ettiruvchi ssenariy modellashtirish usulining mohiyati keng yoritib 
berildi.

Tahlillar natijasida mazkur modeldan foydalanib, muhim tahliliy hamda istiqbolni belgilovchi ko‘rsatkichlarni 
o‘zida mujassam etgan strategik boshqaruv hisobotini tuzish zarurligi to‘g‘risida xulosaga kelindi3. Xo‘jalik 
yurituvchi subyektning strategik boshqaruv hisoboti mas’uliyat markazlarida shakllantiriladigan biznes-rejalar 
va joriy budjetlar, shuningdek, ularning bajarilish natijalari inobatga olingan holda tuzilishi maqsadga muvofiqdir.

Taklif etilayotgan tizimda asosiy manba, ya’ni hisobot shakli sifatida xo‘jalik yurituvchi subyekt moliyaviy-
xo‘jalik faoliyatining asosiy ko‘rsatkichlarini o‘zida jamlagan strategik prognoz balansini tuzish maqsadga 
muvofiq hisoblanadi. Mazkur balans umumlashtirilgan ko‘rinishda tuziladi hamda yaqin strategik istiqbolda 
xo‘jalik yurituvchi subyektning moliyaviy-xo‘jalik faoliyatini baholash imkonini beradigan tahliliy ko‘rsatkichlarni 
o‘zida aks ettiradi.

Strategik boshqaruv hisobi vositasi sifatida tanlab olingan strategik prognoz balansi xo‘jalik yurituvchi 
subyekt strategiyasini amalga oshirish bo‘yicha joriy faoliyatni tartibga solish imkoniyatini yaratadi. Bunday 
tartibga solish jarayoni nazorat ko‘rsatkichlarini rejalashtirilgan va amalda erishilgan natijalar bilan taqqoslash 
orqali qayta aloqa tamoyili asosida amalga oshiriladi.

Eng muhimi, xo‘jalik yurituvchi subyektlarda strategik boshqaruv hisobini tashkil etish va yuritish uchun 
taklif etilayotgan strategik prognoz balansida moliyaviy ko‘rsatkichlarning strategik parametrlaridan tashqari, 
ilk bor nomoliyaviy xususiyatga ega bo‘lgan ko‘rsatkichlarni ham hisobga olish zarur. Bu esa, o‘z navbatida, 

2	  Drury K. Management Accounting Official Terminology. 2000 //Scarlett & Wilks. 2001.
3	  Стратегик бошқарув ҳисобини ташкил қилишнинг назарий ва амалий асослари: Монография /У.У.Костаев: - Т.: “Iqtisod-Moliya”, 

2020. – 180 бет, 123-145 бетлар.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 135

2026-yil, iyun. 6-son, III-qism

xo‘jalik yurituvchi subyektlarning strategik maqsadlarga erishishida nafaqat resurs salohiyati (moddiy, moliyaviy 
va mehnat resurslari), balki shu paytgacha yetarlicha e’tibor qaratilmagan muhim omillar majmui, ya’ni “bilim 
salohiyati” ham hisobga olinishi lozimligini ko‘rsatadi.

Mazkur fikr-mulohazalardan kelib chiqib, strategik prognoz balansini shakllantirishning asosiy bosqichlarini 
quyidagicha ifodalash mumkin (1-rasm).

 Umumlashtirilgan budjet va 
tarkibiy qismlarning 

detallashtirilgan budjeti 

O‘tgan 
davrlarning 

haqiqiy 
ma’lumotlari 

Prognozlash 
algoritmlari 

Rejalashtirilga
n turli 

variantlar 
algoritmlari 

Strategik 
istiqboldagi 

prognoz 
ko‘rsatkichlari 

Umumlashtiri
lgan strategik 

prognoz 
balansi va 
strategik 
salohiyat 
prognozi Strategik maqsad, vazifa, 

missiya 

“Reja–haqiqat–chetlanish” 
tahlili 

Tarkibiy qismlar 
uchun strategik 

salohiyat prognozi 

1-rasm. Strategik prognoz balansini shakllantirish jarayonining chizmasi4

1-rasmda keltirilgan o‘zaro bog‘liqliklarga amal qilish strategik prognoz balansini shakllantirishning asosiy 
bosqichlarini kuzatish hamda alohida bosqichlar o‘rtasidagi ichki aloqalarni aniq aks ettirish imkonini beradi. 
Chetlanishlar alohida mas’uliyat markazlari darajasida, shuningdek, butun xo‘jalik yurituvchi subyekt bo‘yicha 
hamda o‘rta tarmoq ko‘rsatkichlariga nisbatan ham aniqlanadi.

Shunday qilib, boshqaruvning strategik va operativ darajalari o‘rtasidagi doimiy uyg‘unlik ta’minlanadi 
hamda joriy operativ va strategik prognozlar hamda rejalarning o‘zaro muvofiqligi mustahkamlanadi.

Tadqiqot natijalariga ko‘ra, strategik boshqaruvni amalga oshirishda strategik prognoz balansi tahlili va uni 
shakllantirish jarayonlari bilan uzviy bog‘liq bo‘lgan quyidagi uchta funksional yo‘nalish ajratib ko‘rsatildi:

−	 strategik qarorlar qabul qilish va yangi vazifalarni shakllantirish;
−	 strategik prognoz balansida belgilangan moliyaviy va nomoliyaviy ko‘rsatkichlar hamda strategik 

salohiyat ko‘rsatkichlari majmuasini kuzatish orqali belgilangan strategiyaga erishish holatini doimiy va uzluksiz 
monitoring qilib borish;

−	 strategik yo‘nalishlardagi o‘zgarishlarni baholash hamda tanlangan strategiyani qayta ko‘rib chiqish.
Bizning fikrimizcha, mazkur funksional yo‘nalishlarning samarali amalga oshirilishi strategik prognoz 

balansi ijrosining uchta asosiy bosqichi — tayyorlash, shakllantirish va bashorat qilish davrlarining o‘zaro uzviy 
bog‘liqligiga asoslanadi.

Strategik prognoz balansi strategik boshqaruv hisobida ma’lumotlar bazasining ichki tashkiliy bilimlar bilan 
tezkor integratsiyalashuvini ta’minlaydi. Shu bilan birga, ma’lumotlar bazasining zarur yaxlitligini saqlashga 
hamda uning strategik boshqaruv qarorlarini qabul qilishdagi samaradorligini sezilarli darajada oshirishga 
xizmat qiladi.

Biroq xo‘jalik yurituvchi subyektlar strategik boshqaruv hisobining markaziy elementi hisoblangan 
prognoz balansini strategik hisobotning boshqa shakllaridan ajratgan holda ko‘rib chiqmasliklari lozim. Aniqroq 
aytganda, strategik boshqaruv hisoboti shakli sifatida strategik prognoz balansi uning ajralmas tarkibiy qismlari 
hisoblangan quyidagi hisobotlar bilan o‘zaro uyg‘un holda shakllantirilishi maqsadga muvofiq:

4	  Muallif ishlanmasi

−	 strategik maqsadlar natijasida olinadigan foyda prognozi; 
−	 pul oqimlari budjeti; 
−	 kapital va investitsiyalar budjeti; 
−	 bozor ulushi o‘sishi prognozi; 
−	 strategik salohiyat ko‘rsatkichlari prognozi; 
−	 hamda strategik rivojlanishni tavsiflovchi boshqa analitik hisobotlar. 
Mazkur hisobotlarning o‘zaro integratsiyalashgan holda shakllantirilishi strategik boshqaruv qarorlarining 

sifatini oshirish, resurslardan samarali foydalanish va xo‘jalik yurituvchi subyektning uzoq muddatli 
raqobatbardoshligini ta’minlashga xizmat qiladi.

Bizning fikrimizcha, mazkur yo‘nalishdagi eng muhim masala — xo‘jalik yurituvchi subyekt 
faoliyatini rivojlantirish bo‘yicha strategik boshqaruv qarorlarini qabul qilishda an’anaviy yondashuvni 
takomillashtirishdan iborat. Ya’ni, faqat iqtisodiy ma’lumotlar majmuasini hisoblash va tahlil qilish bilangina 
cheklanib qolmasdan, xo‘jalik yurituvchi subyektning umumiy bilim darajasini ifodalovchi ko‘rsatkichlarni 
ham hisobga olish zarur. Eng muhimi, ushbu ko‘rsatkichlar iqtisodiy ko‘rsatkichlar bilan uzviy bog‘lanishi, 
ularni to‘ldirishi hamda yakuniy boshqaruv qarorlari ana shu integrallashgan axborotlar asosida qabul 
qilinishi lozim.

Biz bilimlarni dinamik konsepsiya sifatida talqin qilamiz. Strategik boshqaruv hisobi tizimida nafaqat mavjud 
bilimlarni mustahkamlash, balki ularni muntazam yangilab borish, dolzarblashtirish va samarali taqdim etish 
jarayoni ham amalga oshiriladi. Shu nuqtayi nazardan, strategik boshqaruv hisobi yangi axborot aloqalarini 
yuzaga keltiruvchi va mos ravishda strategiya to‘g‘risidagi yangi bilimlarni shakllantiruvchi tizim sifatida 
korporativ boshqaruvning umumiy tizimiga integratsiyalashadi.

Mazkur masala doirasida mavjud ilmiy maktablar qarashlari hamda iqtisodchi olimlarning fikr-mulohazalarini 
tahlil qilish asosida xo‘jalik yurituvchi subyektlarning strategik faoliyatini kompleks baholashga xizmat qiluvchi, 
uning barcha muhim jihatlarini qamrab oladigan va belgilangan strategiyani amalga oshirish maqsadlariga 
yo‘naltirilgan tizimni yaratish zarurligi asoslab berildi5.

Mazkur tizimda, avvalo, moliyaviy ko‘rsatkichlardan tashqari, noan’anaviy tabiatga ega bo‘lgan omillar va 
ko‘rsatkichlarning ta’sirini ham hisobga olish imkonini beruvchi mexanizmlar joriy etilishi lozimligi to‘g‘risida 
xulosa qilindi. Shu maqsadda xo‘jalik yurituvchi subyektlarning strategik faoliyatini har tomonlama baholash 
hamda belgilangan strategiyani amalga oshirishga xizmat qiluvchi strategik salohiyat ko‘rsatkichlari majmuasi 
(KSKM) taklif etildi.

Taklif etilayotgan KSKM faoliyatning turli jihatlarini tavsiflovchi va o‘zaro bog‘liq bo‘lgan tahliliy bloklarga 
guruhlashtirilgan. Mazkur ko‘rsatkichlar majmuasining kompleks xususiyati shundan iboratki, unda ilk bor 
moliyaviy va nomoliyaviy ko‘rsatkichlar o‘zaro chambarchas bog‘liqlikda namoyon bo‘ladi.

Qayd etilgan hisobot shakllari hamda strategik prognoz balansining o‘zaro ichki bog‘liqligi shundan iboratki, 
ularda asosiy moddalarning tarkibi, ularning miqdoriy o‘zgarishlari hamda strategik salohiyat ko‘rsatkichlari 
majmuasiga oid hisob-kitoblar batafsil aks ettiriladi. Bu esa tegishli tahliliy hisob-kitoblarni amalga oshirish, 
natijalarni xolis baholash hamda yuzaga kelgan chetlanishlarning sabablarini aniqlash imkoniyatini yaratadi.

Belgilangan strategik maqsadlarga erishishning samarali yo‘llarini aniqlash, ularni tahlil qilish, mavjud 
imkoniyatlardan oqilona foydalanish, resurslarni tejash va ulardan foydalanish samaradorligini oshirish strategik 
boshqaruv hisobining asosiy vazifalaridan biri hisoblanadi.

Shu bois strategik boshqaruv hisobi nafaqat korxonaning moliyaviy natijalarini baholash vositasi, balki 
uning uzoq muddatli rivojlanish istiqbollarini aniqlash, raqobatbardoshligini mustahkamlash hamda strategik 
salohiyatini oshirishga xizmat qiluvchi muhim boshqaruv instrumenti sifatida namoyon bo‘ladi. Mazkur 
yondashuv xo‘jalik yurituvchi subyektlarning o‘zgaruvchan tashqi muhit sharoitlariga moslashuvchanligini 
kuchaytirish, innovatsion rivojlanishni rag‘batlantirish va barqaror iqtisodiy o‘sishni ta’minlash imkonini beradi.

Strategik salohiyatning ilmiy mohiyatini o‘rganishda turli yondashuvlar tahliliga asoslanib, uning 
umumlashtirilgan mazmuni quyidagicha talqin qilindi:

−	 moddiy va nomoddiy resurslar majmui hamda ularni jalb etish manbalari;
−	 oldinga qo‘yilgan strategik maqsadlardan kelib chiqqan holda resurslardan samarali foydalanish 

uchun zarur imkoniyatlar, qobiliyatlar va vakolatlarning mavjudligi;
−	 strategik istiqbolda belgilangan maqsadlarga erishish va maksimal natijalarni ta’minlash qobiliyati.
Xo‘jalik yurituvchi subyektning strategik maqsadlariga erishishida strategik salohiyatdan samarali 

foydalanish uchun zaxirada mavjud bo‘lgan yoki amalda foydalanilayotgan resurslar, tashkiliy bilimlar, vakolatlar 
va imkoniyatlarni yagona kompleks tizim sifatida ko‘rib chiqish maqsadga muvofiqdir.

Olib borilgan tahlillar asosida strategik salohiyatni biznesning ikki muhim jihati — strategik rivojlanish va 

5	  Стратегик бошқарув ҳисобини ташкил қилишнинг назарий ва амалий асослари: Монография /У.У.Костаев: - Т.: “Iqtisod-Moliya”, 
2020. – 180 бет, 126-129 бетлар.

qayta ishlab chiqarish tutashuvi nuqtai nazaridan baholash maqsadga muvofiq deb topildi.
Tashqi muhit sharoitlari nisbatan barqaror bo‘lgan holatda ushbu tutashuvning birinchi komponenti ishlab 

chiqarish hajmining o‘sishi va faoliyatning uzluksiz davom etishini ta’minlovchi asosiy manba vazifasini bajaradi. 
Bunda qisqa va o‘rta muddatli istiqbolda tashkiliy yaxlitlikning saqlanib qolishi biznesning muhim shartlaridan 
biri hisoblanadi.

Biroq uzoq muddatli istiqbolda faqat qayta ishlab chiqarish salohiyatining mavjudligi yetarli emas. Har 
qanday xo‘jalik yurituvchi subyektning rivojlanish istiqbollari mavjud resurslardan oqilona va tejamkor 
foydalanish, ularning hajmini kengaytirish, raqobatbardosh mavqeyini mustahkamlash, boshqaruv ko‘nikmalarini 
rivojlantirish hamda yangi bilim va kompetensiyalarni shakllantirish bilan chambarchas bog‘liqdir.

Shu bilan birga, rivojlanish jarayoni nafaqat mavjud ishlab chiqarish imkoniyatlarini takror ishlab 
chiqarish bilan, balki tashqi va ichki muhit talablarining o‘zgarishi natijasida yuzaga keladigan innovatsion va 
transformatsion jarayonlar bilan ham belgilanadi. Aynan rivojlanish tutashuvi orqali korporativ bilimlar bazasi 
kengayadi, innovatsiyalar joriy etiladi hamda investitsion jarayonlar faollashadi.

Xo‘jalik yurituvchi subyektning strategik salohiyati holatini tavsiflovchi hamda mazkur ikki tutashuvning 
o‘zaro aloqadorligini aks ettiruvchi konseptual model 2-rasmda keltirilgan.

Strategik boshqaruv hisobi tizimida strategik salohiyatning dual tabiati uni har tomonlama va kompleks 
tarzda baholash imkonini beradi. Mazkur yondashuv strategik salohiyatni nafaqat mavjud holat nuqtai 
nazaridan, balki istiqboldagi rivojlanish imkoniyatlari va ichki transformatsiya salohiyati bilan birgalikda tahlil 
qilishga xizmat qiladi.

Shunga ko‘ra, strategik boshqaruv hisobi tizimida strategik salohiyatni baholash, tahlil qilish, monitoring 
qilish va vizuallashtirishga oid hisob-tahlil funksiyalarini samarali tashkil etish ustuvor ahamiyat kasb etadi. 
Mazkur funksiyalar asosida shakllantirilgan axborotlar xo‘jalik yurituvchi subyektning uzoq muddatli rivojlanish 
yo‘nalishlarini aniqlash, strategik qarorlar sifatini oshirish hamda raqobatbardoshligini mustahkamlash uchun 
muhim axborot bazasi vazifasini bajaradi (2-rasm). 

Moddiy resurslar 

Mehnat resurslari Moliyaviy resurslar 

Xo‘jalik yurituvchi subyektning strategik salohiyati (SS) 

Innovatsion salohiyat Intellektual salohiyat 

Ishlab chiqarish 
salohiyati (SI) 

Rivojlanish salohiyati 
(SR) 

Investitsion salohiyat 

2-rasm. Strategik salohiyat ko‘rsatkichlarining o‘zaro aloqasi6

Yuqorida keltirilgan ilmiy taklif va xulosalar asosida ishlab chiqilgan yondashuv mulk shakli va faoliyat 
turidan qat’i nazar, har qanday xo‘jalik yurituvchi subyektda strategik boshqaruv hisobini samarali tashkil etish 
va yuritish uchun amaliy imkoniyat yaratadi.

Mazkur ilmiy takliflarning amaliyotda qo‘llanish mexanizmini ko‘rsatish maqsadida xo‘jalik yurituvchi 
subyekt faoliyatining strategik taraqqiyotini modellashtirish variantlari ko‘rib chiqildi.

6	  Muallif ishlanmasi

Intellektual salohiyat

Iqtisodiyotning kon-metallurgiya sanoati sohasidagi mutaxassislar foydali qazilmalarni o‘zlashtirish 
strategiyasini ishlab chiqish metodologiyasi doirasida quyidagi modellarni ajratib ko‘rsatganlar:

−	 indikativ rejalashtirish modellari;
−	 istiqbolli rejalashtirish modellari;
−	 strategik prognozlash modellari.
Strategik prognozlash modeli rejalashtirish modellariga nisbatan bir qator muhim ustunliklarga ega 

hisoblanadi.
Birinchidan, prognozlash chuqurligi rejalashtirish chuqurligiga nisbatan ancha keng bo‘ladi. Bu esa uzoq 

muddatli rivojlanish istiqbollarini baholash imkonini beradi.
Ikkinchidan, rejalashtirish odatda loyiha qarorlarining nisbatan aniq va batafsil parametrlariga asoslanadi. 

Strategik prognozlash esa ijtimoiy-iqtisodiy rivojlanishning asosiy parametrlaridagi uzoq muddatli va barqaror 
o‘zgarishlarga tayangan holda amalga oshiriladi.

Uchinchidan, rejalashtirish jarayonida ko‘rsatkichlar dinamikasini batafsil aks ettirish zarurati tufayli 
ko‘rsatkichlar soni juda ko‘p bo‘ladi. Strategik prognozlashda esa odatda uzoq muddatli vaqt oralig‘i (5–10 yil 
va undan ortiq davr) uchun bir nechta nazorat nuqtalarini belgilash bilan cheklaniladi.

To‘rtinchidan, prognoz modellarini shakllantirishning asosi sifatida obyektlarning operativ va taktik 
rejalashtirish bo‘yicha haqiqiy hamda loyihaviy tavsiflari xizmat qiladi. Ushbu tavsiflar keyinchalik ularning 
rivojlanish tendensiyalari bo‘yicha prognoz ko‘rsatkichlari bilan to‘ldiriladi. Vaqt intervallarining umumiyligi esa 
prognozlash va rejalashtirish modellarini bir vaqtning o‘zida ishlab chiqish hamda ularni o‘zaro muvofiqlashtirish 
imkonini beradi (3-rasm).

Joriy reja

Taktik reja

Strategik prognoz

3-rasm. Prognozlash va rejalashtirish modellari uchun umumiy vaqt intervallarining chizmasi7

Strategik prognozlarning yuqorida sanab o‘tilgan xususiyatlari shundan dalolat beradiki, prognozlash 
modellarining asosiy mazmunini tarmoq, hududiy va funksional yo‘nalishlar bo‘yicha faoliyat yurituvchi 
ekspertlar guruhi tomonidan ishlab chiqilgan ekspert baholari tashkil etadi. Rejalashtirish va loyihalashtirish 
bo‘yicha mutaxassislar esa mazkur baholarni tegishli hisob-kitoblar bilan to‘ldiradi va aniqlashtiradi.

Shuningdek, prognozlash modellari hududlarning axborot va institutsional modellarini shakllantirishda 
muhim metodologik asos bo‘lib xizmat qiladi. Ular hududiy rivojlanishni prognozlash jarayonida qo‘llaniladigan 
uslubiy vositalarga qo‘yiladigan asosiy talablarni belgilash imkonini beradi hamda strategik rivojlanishning 
ustuvor yo‘nalishlarini aniqlashda muhim ahamiyat kasb etadi (4-rasm).

Pessimistik        Optimistik             Optimistik  

variant      variant                    variant 

            

 

Vaqt 
 

4-rasm. “Muruntov” koni bazasidagi oltin ishlab chiqarish majmuasini rivojlantirish ssenariysi 
variantlarining chizmasi8

Pessimistik ssenariy karerda kon ishlarining yakunlanishi bilan bir vaqtda resurslarni o‘zlashtirish 
jarayonining ham to‘xtashini nazarda tutadi. Bunday holatda oltin ishlab chiqarish hajmi 2030–2035-yillarda 
yakunlanadi va ishchilar soni 21 ming nafardan 15–17 ming nafargacha qisqarishi prognoz qilinadi.

7	  Muallif ishlanmasi
8	  Кадыров А.А., Санакулов К.С., Бибик И.П. Концептуальные основы стратегии инновационного развития Кызылкумского 

региона. –Ташкент: Узбекистан, 2013 г. - 400 с., стр.345.

Optimistik ssenariy esa karerning konturdan tashqaridagi hududlarini ochiq va yerosti usullarida o‘zlashtirish, 
tanlab eritmaga o‘tkazish texnologiyalarini qo‘llash hamda konni ochish jarayonida hosil bo‘ladigan chiqindilarni 
qayta ishlashni nazarda tutadi. Ushbu ssenariyga ko‘ra, oltin ishlab chiqarish hajmi ma’lum darajada kamayishi 
mumkin, biroq ishlab chiqarish faoliyatini uzoq muddat davom ettirish imkoniyati yaratiladi. Natijada kon 
boshqarmasi faoliyatini 2060–2065-yillargacha davom ettirishi mumkin bo‘ladi.

X U L O S A  V A  T A K L I F L A R
Strategik boshqaruv hisobi korxona faoliyatini uzoq muddatli rejalashtirish va samarali boshqarish uchun 

zarur bo‘lgan axborotlarni shakllantiradi. Ushbu jarayonda dastlabki ma’lumotlar tahlil qilinib, boshqaruv 
qarorlarini qabul qilish uchun muhim ahamiyatga ega bo‘lgan bilimlarga aylantiriladi.

Xo‘jalik yurituvchi subyektning strategik salohiyatini aniq va o‘z vaqtida baholamasdan turib, uning 
strategik boshqaruv hisobi tizimini samarali shakllantirish mumkin emas. Iqtisodiy adabiyotlar tahlili hamda 
iqtisodiyotning turli tarmoqlari xususiyatlarini inobatga olgan holda strategik boshqaruv tizimi samaradorligini 
kompleks baholash imkonini beruvchi strategik salohiyat ko‘rsatkichlari majmuasi ishlab chiqildi. Taklif 
etilgan ko‘rsatkichlar tizimi faoliyatning turli jihatlarini tavsiflovchi va o‘zaro bog‘liq bo‘lgan tahliliy bloklarga 
guruhlashtirildi.

Mazkur ko‘rsatkichlar majmuasining muhim jihati shundaki, unda moliyaviy va nomoliyaviy ko‘rsatkichlar 
ilk bor o‘zaro uzviy bog‘liqlikda namoyon bo‘ladi. Bu esa tanlangan strategiyani amalga oshirish jarayonida 
oldindan belgilangan strategik maqsad va vazifalarga zarur hollarda tuzatishlar hamda o‘zgartirishlar kiritish, 
shuningdek, ularga tegishli strategik salohiyat bloklari tarkibi va ular o‘rtasidagi bog‘liqliklarni qayta ko‘rib 
chiqish imkonini beradi.

Bunday yondashuv tegishli tahliliy hisob-kitoblarni amalga oshirish, olingan natijalarni xolisona baholash 
hamda yuzaga kelgan chetlanishlarning sabablarini aniqlash uchun zarur shart-sharoit yaratadi. Natijada 
strategik boshqaruv qarorlarining asoslanganlik darajasi va samaradorligi oshadi.

Strategik maqsadlarga erishishda strategik salohiyatdan samarali foydalanish uchun biznesning ikki muhim 
jihati — strategik rivojlanish va qayta ishlab chiqarish konturlarining o‘zaro uyg‘unligini ta’minlash zarur. Mazkur 
yondashuv zamonaviy strategik boshqaruv hisobi tizimini shakllantirish, uning zarur nazariy-uslubiy asoslarini 
mustahkamlash hamda mavjud uslubiy bo‘shliqlarni bartaraf etishga xizmat qiladi.

